
 Nakatira sa isang malawak 
na kabukiran ang pamilya 
ni Dina Daga. Mabait siya, 
matulungin at masipag 
na daga.



 Ang panganay ay si Digong 
Daga, sumunod si Ditang Daga 
at si Dina naman ang bunso.



 Araw-araw na lamang 
naglalaro, kumakanta at 
sumasayaw ang mga kapatid 
ni Dina.



 Samantalang si Dina, si Tatay 
Daga at si Nanay Daga ay 
laging nagtutulungan sa mga 
gawaing bahay.



 “Digong, Dita at Dina 
aalis muna kami ng inyong 
tatay. Pupunta muna kami sa 
palengke,” ang wika ni 
Nanay Daga.



 “Maglinis kayo ng bahay 
para pagdating namin ng 
tatay ninyo ay kakain na tayo,” 
dagdag pa ni Nanay Daga.



 “Opo nanay makakaasa 
po kayo,” masayang wika ni 
Dina. Bago umalis ang mga 
magulang niyakap pa niya ang 
mga ito.



 Ang kanyang mga kapatid 
na walang pakialam ay patuloy 
na naglalaro, kumakanta 
at sumasayaw.



 Habang wala ang mga 
magulang ay masayang 
naghugas ng mga plato 
at naglinis ng bahay ang 
masunuring si Dina.



 Pagdating ng mag-asawang 
daga sa kanilang bahay, nakita 
nila ang ginawa ni Dina. Pinuri 
nila ito at pinasalamatan.



 “Laging si Dina na lang ang 
pinupuri ninyo. Kami ni Kuya 
Digong ang laging pasaway!” 
pagalit na wika ni Dita.



 “Oo nga, si Dina na lang lagi 
ang mabait at masunuring anak 
ninyo!” dagdag pa ni Digong.



 Labis na ikinalungkot ni Tatay 
Daga at Nanay Daga ang ugali 
ng dalawa nilang anak.



 Isang gabi, kinailangan ni 
Tatay Daga na lumabas sa 
kanilang bahay para tingnan 
ang kanilang mga pananim 
na gulay.



 Nasira ang mga pananim 
ni Tatay Daga dahil sa 
napakalakas na ulan at hangin. 
Nalungkot si Tatay Daga 
sa nasaksihan.



 Dahil sa nangyari, kinailangan 
ni Tatay Daga na magtrabaho 
sa ibang bayan. Malayo sa 
kanyang pamilya.



 Parang pinagsakluban ng 
langit at lupa sina Nanay Daga 
at Dina sa paglisan ng kanilang 
masipag na Tatay Daga.



 Sina Digong at Dita ay wala 
namang pakialam sa pag-alis 
ng kanilang butihing tatay. 



 Isang araw, nawasak ang 
tirahan nina Dina dahil sa 
malakas na bagyo na tumama 
sa kanilang lugar. 



 Nagpalipat-lipat ng tirahan 
ang pamilya ni Dina. “Nanay, 
kailan po kaya uuwi si tatay?” 
umiiyak na tanong ni Dina.  



 “Huwag kang mag-alala 
anak, pagdating ng tatay 
ninyo magkakaroon na tayo 
ng bagong bahay,” ang sabi ni 
Nanay Daga. 



 Lumipas ang ilang araw, 
umuwi na si Tatay Daga. 
Nagtulong-tulong sila para itayo 
ang bago nilang bahay. 



 Habang nag-aagahan ang 
mag-anak, biglang nagsalita 
si Digong. “Patawad po sa 
pagkakamali namin ni Dita,” 
ang wika ni Digong. 



 “Ako rin po ay humihingi ng 
tawad sa inyo!” ang wika rin 
ni Dita. 



 “Wala iyon mga anak. 
Inaasahan namin ng 
inyong nanay ang inyong 
pagbabago,” maluha-luhang 
wika ni Tatay Daga. 



 Naging katulong na ni Dina 
ang kanyang mga kapatid sa 
paglilinis ng kanilang 
munting tahanan. 



 Masayang-masaya sina 
Tatay Daga at Nanay Daga sa 
kanilang mga anak. 



Mula noon ay namuhay sila 
nang masaya at mapayapa. 

 Si Dina ay isang mabait, matulungin at 
masipag na daga. Mahal na mahal niya ang 
kanyang pamilya. Siya ang laging pinupuri ng 
kanyang mga magulang dahil sa kanyang ugali. 
Dahil dito, labis siyang kinainggitan ng kanyang 
mga kapatid.

 Bakit si Dina ang laging pinupuri ng kanyang 
mga magulang?

 Ano ang ugaling mayroon ang mga kapatid ni 
Dina?

 Anong bagay o pangyayari ang nagpabago sa 
mga kapatid ni Dina?




